
Tjåhkanimårnigav dåhkkidit
	
Ássjetjielggidus

Sáme girkkolasj válggatjåhkanime njuolgadusáj § 5-2 milta galggá válggatjåhkanibme ietjas tjåhkanimårnigav mierredit Sáme girkkoráde oajvvadusá milta.


Mærrádusoajvvadus

Sáme girkkoráde oajvvat Sáme girkkolasj válggatjåhkanibme tjuovvovasj tjåhkanimårnigav mierret:


Sáme girkkolasj válggatjåhkanime årnik

Oajvvadus mierreduvvam Sáme girkkorádes 29.11.2018

1. Kap. Åbbålasj mærrádusá

§ 1-1. Ulmme
Sáme girkkolasj válggatjåhkanibme la åvdåstiddje orgádna sáme girkkoiellemij Vuona girkkon mij galggá sáme girkkoiellemav bisodit ja åvdedit. 
Válggatjåhkanibme galggá bargonis liehket åskulasj evangela-luteralasj oahppaj.
Sáme girkkolasj válggatjåhkanibme galggá ævtodusájt oajvvadit Sáme girkkorádáj ja válljit sáme åvdåstiddjijt guokta nuorttalamos bisspaguovllorádijda, Sáme girkkolasj válggatjåhkanime njuolgadusáj § 1-2 milta.
Válggatjåhkanibme bæssá aj buktet javllamusáv gå girkkolasj oajválasj dav ánot jali gå válggatjåhkanibme ietjas miela milta sihtá juokkirak ássjev låggŋit.
§ 1-2. Válggatjåhkanime åvdåstiddje
Sáme girkkolasj válggatjåhkanime åvdåstiddje la mierredum Sáme girkkolasj válggatjåhkanime njuolgadusáj § 1-3 baktu.

§ 1-3. Ietjá oassálasste Sáme girkkolasj válggatjåhkanimen
Hållam- ja oajvvadimriektá li dájn:
· Da ájrrasa Sáme girkkoráde nuorajnammadusás gudi ælla åvdåstiddjen válljiduvvam Sáme girkkolasj válggatjåhkanime njuolgadusáj § 1-3 vuostasj ladás bokstáva c milta.
Dáj la hållamriektá:
· Girkkoráde jådediddje, 
· Girkkoráde direktørra,
· Sáme girkkoráde oajvvetjálle ja
· Åvdåstiddje girkkosebrudagájs majn Vuona girkkon la girkkolasj aktijvuohta. 
Tjåhkanibme máhttá hållamriektáv vaddet iehtjádijda ájnegis ássjijn tjåhkanimjådediddje oajvvadusá milta. 

§ 1-4. Bessam
Sån guhti la válljiduvvam Sáme girkkolasj válggatjåhkanime åvdåstiddjen galggá orgána tjåhkanimijda sæbrrat, jus ij la loabálasj sivva bessat. Loabálasj bessam galggá Sáme girkkorádáj diededuvvat.

§ 1-5. Guossijt gåhttjot
Sáme girkkoráde máhttá guossijt gåhttjot ålles válggatjåhkanibmáj sæbrrat jali muhtem åsijda. 

§ 1-6. Tjåhkanimbievddegirjje
Tjåhkanimes galggá bievddegirjje tjáleduvvat. Dåppe galggá tjuodtjot: 
- Tjåhkanime ássjelissta ja prográmma.
- Tjåhkanime åvdåstiddje.
- Gut javlaj juojddá iesjgeŋga ássjen.
- Árvvalusá ja oajvvadusá mærrádusájda ma li åvddån boahtám iesjgeŋga ássjen.
- Tjåhkanime válga ja mærrádusá.

§ 1-9. Rabás / Dahpadum tjåhkanibme
Sáme girkkolasj válggatjåhkanibme la rabás, valla máhttá mierredit tjåhkanimåsijt dahppat. Dav dábálasj ieneplågujn mierret.

2. Kap. Ássje giehtadallamij

§ 2-1. Ássjij diededibme
Tjuovvovasj ásadusá bessi ássjijt válggatjåhkanibmáj diededit: 
· Girkkotjåhkanibme
· Bisspatjåhkanibme
· Sáme girkkoráde
· Girkkoráde
· Girkkojgasskasasj ráde
· Orgána ma bessi válggatjåhkanibmáj åvdåstiddjijt válljit. 

[bookmark: _GoBack]§ 2-2. Diededimájggemierre
Ássje majt hálijt giehtadaláduvvat, galggi Sáme girkkorádáj diededuvvat unnemusát 14 vahko åvddål tjåhkanime. Tjálalasj vuodustibme ássjáj galggá sæmmi bále Sáme girkkoráde sekretariáhttaj sáddiduvvat. Sáme girkkoráde máhttá iesj ássjijt duoddit ma båhti nammadum ájggemiere maŋŋela.

§ 2-3. Gárvedibme ja gåhttjom tjåhkanibmáj
Sáme girkkoráde gárvet ássjijt ma galggi Sáme girkkolasj válggatjåhkanimen giehtadaláduvvat.
Sáme girkkoráde ietjas jådediddje baktu gåhttju Sáme girkkolasj válggatjåhkanime åvdåstiddjijt unnemusát vihtta vahko åvddål tjåhkanime. Ássjelissta ja ássjepáhppára galggi gåhttjomav tjuovvot. Ássje ma li diededuvvam giehtadallamij, valla ælla ássjelisstaj biejaduvvam, tjielggiduvvi. Sáme girkkoráde duogen la tjåhkanimev ásadit.

3. Kap. Rahpam ja vuododibme

§ 3-1. Rahpam ja vuododibme
Sáme girkkoráde jådediddje rahpá Sáme girkkolasj válggatjåhkanimev, ja sån aj tjåhkanimev jådet desik tjåhkanimjådediddje li válljiduvvam.
Sáme girkkoráde sekretariáhtta tjåhkanime oassálasstijt tjálet. Sáddidum oassálasstelista rievddadime tjåhkanimjådediddjes diededuvvi.

§ 3-2. Tjåhkanimjådediddje
Sáme girkkolasj válggatjåhkanibme vállji tjåhkanimjådediddjijt, guoktásav persåvnålasj sadjásattjaj. Vuogas jus sij li Sáme girkkolasj válggatjåhkanime åvdåstiddjen. Galggá liehket dásseárvvo.
Tjåhkanimjådediddje dábálasj ieneplågujn válljiduvvi. Sáme girkkoráde sekretariáhta duogen la jienajt låhkåt.
Tjåhkanimjådediddje tjåhkanimev jådedahttjáji dalánagi gå li válljiduvvam.

§ 3-3. Gåhttjoma ja ássjelista dåhkkidibme 
Tjåhkanimjådediddje jådedi gåhttjoma ja ássjelista dåhkkidimev aktan giehtadallamvuogev tjåhkanimen. Tjåhkanime vuododijn bessi oassálasste åvdedit lijgge ássjijt javllamussaj, jus máhtti tjielggit ássje l badjánam nágin girkkolasj ja/jali sebrudagá diles mij ij lim gå ássjij diededimájggemierre någåj. Ássje oajvvadiddje bæssá oanegattjat ássjev tjielggit ja vuodustit, åvddål válggatjåhkanibme mierret galggá gus ássje giehtadaláduvvat. Unnemusát 2/3 válggatjåhkanimes hæhttu dasi guorrasit.
Vuododijn galggá válggatjåhkanibme mierredit guhtimusj åvdåstiddje nuorttasáme ja julevsáme giellaguovlojt åvdåsti, Sáme girkkolasj válggatjåhkanime njuolgadusáj § 1-4 milta.

§ 3-4. Jiednalåhkke
Nieljes válljiduvvi jienajt lågåtjit. Sekretariáhtta bæssá aj jienajt låhkåt.

§ 3-5. Nominasjåvnnånammadus
Sáme girkkolasj válggatjåhkanibme vállji nominasjåvnnånammadusáv vihtta ájrrasij ja sæmmi ållo sadjásattjaj tjåhkanime åvdåstiddjij gaskan gudi galggi niellja jage doajmmat. Nominasjåvnnånammadus de oajvvat kandidáhtajt válggatjåhkanime válgajda ja ævtodimijda. Kandidáhttalista galggi alfabehta milta tjáleduvvat, Sáme girkkolasj válggatjåhkanime njuolgadusáj § 1-6 milta. 

§ 3-6. Tjåhkanimbievddegirjjevuollájtjálle
Válggatjåhkanime åvdåstiddjij gaskan válljiduvvaba guovtes tjåhkanimbievddegirje vuolláj tjálátjit. Såj galggaba tjadádit ja vuolláj tjállet dajt mærrádusájt ma li válggatjåhkanimen mierreduvvam.  

4. Kap. Tjåhkanimårnik

§ 4-1. Tjåhkanimårnik
Válggatjåhkanibme ienemusát ållestjåhkanibmen barggá. Válggatjåhkanibme tjåhkanimårnigav mierret.
Jus sihtá tjåhkanimårnigav rievddat de galggá dav tjåhkanimjådediddjijda åvdedit gudi dav vas åvddån biedji. Oajvvadusá tjåhkanimårnigav rievddat galggi vuodustuvvat.
Tjåhkanimårniga rievddama mærrádusá dábálasj ieneplågojn mierreduvvi.

5. Kap. Ållestjåhkanibme

§ 5-1. Gallen
Válggatjåhkanibme ållestjåhkanibmen æjvval mierreduvvam ájgijda.
Jus i besa de diededa tjåhkanimjådediddjijda. Tjåhkanimjådediddje dåhkkidi jus besa tjåhkanimes.

§ 5-2. Rievddadimoajvvadusá
Oajvvadusá majt muhtem åvdåstiddje sihtá galggá jienastibmáj biejaduvvat, galggi tjåhkanimjådediddjijda vatteduvvat tjálalattjat páhppára nanna jali elektråvnålasj tjåhkanimsystema baktu dalánagi gå la oajvvaduvvam, aktan oajvvadiddje namájn. Dábálattjat biejaduvvi rievddadimoajvvadusá åvddån ságastallama álgon.


6. Kap. Ságastallama birra

§ 6-1. Gåktu sáhkavuorov/moalgedimev ádnot
Ållestjåhkanime ságastallamin ádnu sáhkavuorov ja moalgedimev sáhkavuorruj elektråvnålasj tjåhkanimsystema baktu. Juohkka sáhkavuorruj la loahpe guovtijn moalgedimijn ja avtajn moalgedimvásstádusájn. Tjåhkanimjådediddje bessi mierredit jut elektråvnålasj tjåhkanimsystebma ij galga aneduvvat. De sáhkavuorov ádnu nammapáhppárijn. Moalgedimev sáhkavuorruj ádnu nammapáhppárijn ja guovtijn tjuvdijn.
Sáhkavuorov ássjelisstaj, tjåhkanimårnigij, jienastimårnigij jali gå galggá tjielgga boasto dádjadusáv tjoavddet ánot nammapáhppárijn ja javllá "ássjelisstaj", "tjåhkanimårnigij", "jienastimårnigij" jali "tjielgga boasto dádjadusáv tjoavddet". Dákkir sáhkavuoro bessi ássjelista ålggolin, ja da galggi dåssju ássjegiehtadallamij, ij iesj ássjáj.
Ássjelista ássjij giehtadallamin, máhtti tjåhkanimjådediddje dibddet Sáme girkkoráde jådediddjev, Sáme girkkoráde oajvvetjállev, Girkkoráde jådediddjev ja Girkkoráde direktørav jali muhtem nammadusá ájrrasav ságastit ássjelista ålggolin jus la dárbbo gatjálvissaj vásstedit jali boasto dádjadusáv tjoavddet.

§ 6-2. Hållamájgge
Tjåhkanimjådediddje bessi akta ber goassa ráddjit hållamájgev. Bessi aj vaddet guhkep hållamájgev jali loahppasáhkavuorov sunji gut la oajvvadusáv oajvvadam jali sunji gesi ássje sierraláhkáj guosská.

Åvddål tjåhkanimjådediddje ságastallamav låhpat, de galggi gájka oajvvadusá man badjel galggá jienastit, åvddån biejaduvvam. Galggá aj bessat sáhkavuorov ádnot dav gaskav gå javllá ságastallamájgge låhpat ja gå dat nåhkå, ja sáhkavuorrolissta galggá diededuvvat.

§ 6-3. Låhpadibme
Gå muhtem la juojddáv gatjádam ságastaládijn, de tjåhkanibme ij galga låhpaduvvat åvddål gatjálvis la mierreduvvam jienastime baktu jali tjåhkanibme mierredam ságastallama galggi maŋeduvvat.

§ 6-4. Vuorddemus jut åvdåstiddje jienasti
Vuordeduvvá åvdåstiddjes guhti la sajenis jut jienas gå ássje badjel jienastuvvá. Persåvnnåválgajn la vejulasj guoros jienajn.
Åvdåstiddje gut ij la sajenis gå tjåhkanimjådediddje diedet ássjev jienastibmáj, ij jienastibmáj sebra. Åvdåstiddje gudi li sajenis, e besa tjåhkanimlanjáv guodet åvddål jienastibme la låhpaduvvam.

§ 6-5. Jienastimij birra
Gå juohkkahasj guhti la bágov ádnum la bessam hållat, de tjåhkanimjådediddje diedet ságastallam la hæjttám, tjielggi åvddåjbiejaduvvam oajvvadusájt mærrádusájda ja gåktu jienastibme galggá tjadáduvvat. Ássje biejaduvvá jienastibmáj.
Jienas juogu de jienastimmerka, tjálalasj jienastime jali elektråvnålasj tjåhkanimsystema baktu.
Válggatjåhkanime mærrádusá dábálasj ieneplågo milta mierreduvvi, jus ij la mierredam ietjá láhkáj.
Jus sjaddi sæmmi ållo jiena ássjijn ietján gå nominasjåvnnå ja válgga de Sáme girkkoráde jådediddje jiedna mierret.

§ 6-6. Jienastibme gå nomineri ja vállji
Gå la nominasjåvnnå jali válga bæssá ájnegis oassálasste tjálalasj jienastimev gájbbedit.
Gå nomineri jali vállji de nomineriduvvá jali válljiduvvá sån gut la oadtjum ienep gå lahkev jienajs. Jus ij aktak dákkir ieneplågov oattjo, de la ådå jienastibme da guokta ævtodusáj gaskan ma oadtjun ienemus jiena. Dán jienastimen válljiduvvá sån guhti ienemus jienajt oadtju. Jus li sæmmi ållo jiena de vuorbbádusá baktu mierreduvvá.
Sáme girkkoráde jådediddje ja suv sadjásattja nominerim tjadáduvvá guovte sierra jienastibmen. Nuorttasáme åvdåstiddje Nuortta-Hålogalátte bisspaguovllorádáj ja Girkkotjåhkanibmáj ja suv sadjásasj guovte sierra jienastimij baktu válljiduvvaba. Sæmmi guosská julevsáme åvdåstiddje Oarjje-Hålogalátte bisspaguovllorádáj ja Girkkotjåhkanibmáj ja suv sadjásattjaj.
Nominasjåvnå ja válga aktijvuodan subtsas nominerimnammadus gudi li ævtoduvvam. Válggatjåhkanibme bæssá buktet ietjá oajvvadusájt kandidáhtajda. De galggá sijájs juo gatjádam jus sihti kandidáhttan mannat. Jus nominerima jali válga la tjálalattjat de máhttá dav dahkat juogu de páhppára nali tjállet jali elektråvnålattjat jienastit. Jus nominerim jali válljim tjálalattjat tjadáduvvá de dát guosská: Jienastimpáhppárij tjáleduvvi sæmmi ållo namá gå gallásav galggá válljit. Lista majn li ilá binná namá e galga bálkestuvvat. Jus li guoros jiena de galggi da aj lågåduvvat váj mierret jus tjåhkanimen la mierredimfábmo, valla da e iesj válgan lågåduvá.

7. Kap. Barggo nammadusájn

§ 7-1. Válggatjåhkanime barggo javllamusáj
Válggatjåhkanibme máhttá mierredit javllamusáj giehtadallam nammadusáj baktu dáhpáduvvá. Dáv dahká rahpama aktijvuodan. Dalloj aj nammadusá ájrrasa válljiduvvi.

§ 7-2. Nammadusá barggamvuohke
Nammadus iesj ietjas jådediddjev dábálasj ieneplågo baktu vállji. Sáme girkkoráde doarjju nammadusájt tjállijn.
Nammadusá giehtadallama boados galggá liehket oanegis tjálalasj ævtodus válggatjåhkanibmáj. Ævtodusán galggá vuodustit dav jali dajt oajvvadusájt majt åvddån biedjá. Ævtodusáv vuolláj tjállá nammadusá jådediddje ja tjálle.

§ 7-3. Nammadusá tjåhkanimij bievddegirjje
Nammadusás tjállá bievddegirjev. Bievddegirje vuolláj tjálleba nammadusá jådediddje ja tjálle. 

8. Kap. Ietjá mærrádusá

§ 8-1. Giella
Sáme girkkolasj válggatjåhkanime giella la sámegiella ja dárogiella. Sámegielajn miejnniduvvá nuortta- julev- ja oarjjelsámegiella. 

§ 8-2. Ietjá lágaj vidjura
Háldaduslága ja almulasjvuodalága njuolgadusá li Sáme girkkolasj válggatjåhkanime vuodon.


§ 8-2. Tjåhkanimårniga rievddama
Jus dáv tjåhkanimårnigav ájggu rievddadit de dat gájbbet 2/3 ieneplågov.

